
Chipanzi A 

 

Sandula mibuzyo iibili kuleechi chipanzi. 

 

1 Mboobuli mulaka mbubelesedwe kutondeezya mapenzi aaswaanwa amukayintu uuli 

mulwaano?          [35] 

 

“Lufu lwako lulanunkilila nkwaambile Mutinta”, wakaamba chabukali Mudyaka. 

 

“Ino basa nimundipenzya kunyina biya awusika pe. Ani inga uusika wayandanzi? Kayi 

bantu balizi kale mbutupona. Aboobo balayoowa kutuswaya,” wakapandulula Mutinta 

chakulichesya. 

 

“Yaa! Ngaayamasimpe. Ino inga mwaanina kuti abaabo baamba kuti balayoowa 

kutuswaya?” Wakabuzya Mudyaka chabukali butaambiki. Wakanyampuka waleta chitolopo 

akutalika kumuuma mukayintu limwi wanetuka. Naakapempenuka wakajana Mudyaka tawo 

pe. Wakaziba kuti waya kubukoko nkwaakali kukanza. Wakakkala mukamvwinude 

akulibhabhumuna machuzu-chuzu mwaakali kubhabhuuka kuumwa. Mpoona wakatalika 

kupayila: 

 

“Mwami wangu kaka nditondeezye kuti mbondakakulubizizya taata abamukowa wangu. 

Undizubulwide chibi nchindakakuchitila. Ndakatala kupenga. Buzike bumwi bulamana pesi 

bwangu tabumani. Sena ndiza wakayanda biya kuti tobakayintu katupenga? Kwabula 

nkondichijila. Nyika yandicheela.  Kufumbwa nkonditi chijile uyakundeezya sinkondoma. 

Ndakomba undiingule Omwami,” wakamaninsya Mutinta kupayila kumwi misozi kayeenda. 

 

Mudyaka kubukoko bakaswaangana amakwe wakwe Kachila. Bakayooma makani 

aakuchiswa kwamwana. “Mutapengi taata, ndakamupa kale mukayintu wanu. Kunyina 

nemuyakundimvwa kutongooka, kabi ambebo ndikwete kubantu. Bamakayintu nzilelwa 

zyabalombwana. Muyakulizikkila kuti watalika nguwe kufwa, kuteezya kabi. Ning‟ombe 

yanu anywebo amukowa wanu. Mbotwakachijana mbwaakachisiya sikale. Ani ndiswe bani 

kukonzya kuchincha malayilile aamatatakulu? Inga mizimu yanyema. Ooku kuyiisya 

kwasunu nkubati mulombwana uleelene amukayintu nkwabantu batazi tunsiyansiya. Mebo 

inga kwaakucha kandikaka,” wakaamba Kachila. 

 

Mudyaka kumuchita boobu wakanyampuka waakuula bukoko kuulila mukwe. Amane 

kwazikukkalwa munsimunsi mbuuli kuti mbeenzinyinabiyo kumwi kabayooma, kutabayika 

akuseka. 

 

Bataata majwi aanu alayaka. Tamuchizi kulelela aachinema mwanaanu. Mulizi nchobeni 

kuti bulacha bujisi kayuni. Chifumo bucha, tee inga mwana wapenga. Ono abalo bamaama 

nibali mbuuli ndinywe nibali kabotu. Ono balimupede mambeke Mutinta,” wakaamba 

Mudyaka. 

 

“Aali nduwe taata, Chuudani wakandizyalila mukwe. Ulijisi lubomba taata. Kunyina biya 

nchenditongooka pe. Inga bantu nibandiletela twaambo twamanjaka kuti Kachila mwanaako 

ulapenga kuli Mudyaka, mebo ndati, matako aalaabili taabuli kuchumbana. Alimwi biya 

taata bunji bwabantu mbaanakoolingulingu kumuunda muchaamba mutalilingulwi. Balanga 

biyo bubi bwabamwi balo bwabo balabuluba,” wakapandulula Kachila kumwi kalipukuta 

bukoko kumulomo ajaanza lyakulumweensi. 

Mudyaka wakabbya akulikokola amane wati, “Bataata amajwi akumulumbya tandijisi pe. 

Pesi kuti twaswaangana kale mboona oobu, tamunikuula bukoko pe.” 

 

Bakayooma twaambo tunji limwi kwasiya kapati. Abwalo bukoko lino bwakamana. Buzuba 

oobu kwakali mudima kapati. Bantu bakaandaana awumwi wagama iiya kwakwe. Mudyaka 

mbubona mbuuli chilengwa wakasobelela mukkoche lyang‟anda kuti amwve naa kuli 

musankwa uulede amukayintu wakwe. Kulubazu nkwaakeetezya kwakali chisumu 

chatakakkede kabotu. Chisamu eechi chakali kubosya kapati. Aboobo Mudyaka wakayeleka 

kuchinjila biya. Liso lyakululyo chakali dadula kwakayide kulolomoka meenda. Mudyaka 

wakalila kapati chakutalijata. 

 

Mutinta wakali koona mbobati ng‟onzi zyakamutola mwaange wakasinsimuka. Wakayinka 

aanze kuti akalange mulumaakwe nkwalitongelela kuti, “Ndafwa taata……..ndafwa baama 

……Nchinzi nchindifwida... tata? .... Kamuntu tandikazi ….mebo. Zyi…… Zyi….mawe… 

taata....mawe … baama!” Inga waalabana ooku akooku. Wakafwinkila, woomba 

wachwemba. 

 

Mutinta wasiti kubuzya, “Ino mwabaa nzi?” Walo kunyina kwiingula nkwiide koomba. 

Lumwi wakaleta bwizu wamumunika. Mumoyo wakali kwiide kuti bota kachili chalumwa 

nzoka chifwe kuteegwa ndaangunuke. Pele naakamunika wakajama ndiso biyo lyafwa. 

Aboobo wakachikwelela mung‟anda wachisowela aabulo kumwi kayeeya kuti ndiza ono 

tachichindipenzyi chasubuka. 

 

Nibwakacha wakaya kukuzibya Choopa makani aantenda, kumwi kayeeya kuti, kuti 

tukachitole kuchibbadela ndiyakwaambila Mangalita akachidyunge nyeleti yamusamu 

chikafwide limwi. Pesi Choopa naakamvwa makani aakulichisa kwaMudyaka 

wakayanduula makwa aamung‟oogo aakumukandya. Mudyaka wakalimvwa kabotu 

nikwakayinda mazuba aalimbwaabede. 

 

Lwabezwamubbuku: Mapenziaa-Mutinta, lyakalembwa a D. Chisangano, Zambia 

Educational Publishing House, 2000. 

 

 

2 Sabuula kapeto utondeezye kuti sikweema ubelesezye buti mulaka kukugwisya mpalamo  

zyakwe.          [35] 

 

Ngwani wakezi? 

Ngwani walikulota? 

Kuti bulotwe buzooba bwesu? 

Nchobeni aamena muchila taababi. 

 

Mpeekezyo zyabasilumamba zyakalikuzungayila 

Sunu lumwemwe lusika kumakosi 

Nkaambo taachili maloto 

Mwanaabulongo walikwaya muliyakabo 

Kupengaana kwajilo kwaba buchi 

Mitukuta yajilo twaba tununkilizyo 

Nzala aba makani aakayindi. 

Zilundu amasaka twaziba kuti ngabanyama 

Mboole aantobo njeyachilyo 

Kwachisa miyaya kunyeela mapoka 

Anu nzala nkalonga ilawunguluka 

Mpuli zyakamantana 

Nkaambo nyika bayipegwa 

Kulima kweeta bulotwe 

Buvubi bwaza mulukonkono 

 

Wakwapuka mutabi 

ASiantili wasikila muchelo 

Ngolida lyalizina luzutu 

Sunu mavuumina 

Buchi bwakulilela bulakunka 

Nguzu kubantu! 

Lwaba ndolwiimbo likonda 

 

Chasyuukila chilikiti chesu 

Chasangalilwa chisi chesu 

Kudyaamizigwa lwaba lwiimbo lwajilo 

Kwiindanwa aanga mbasichisinzi 

Kulibelekela aba ngemakkalilo 

Wakwapuka nchobeni nduubona 

Atuzyaange, atufopole, chakulya ncheechi 

Wakalilekelela wakawa. 

 

Kakalembwa aaSiatimbula S. M. Unpublished 

 

 

3 Tondeezya kubelesegwa kwamulaka munjoomo iitobela mukugwisya mulumbe. [35] 

 

Izuba litwa mwaaba Sambabulowa uya kuchibhadela nkwajana Namoonga uubeleka 

muchibhadela. 

 

Namoonga: Mwapona bataata. Mwatweenda buyeni zuba kalyuumpa oobu? 

 

Sambabulowa:  Twapona domwapona biyeni nobamwi? (wakavwiila kumwi katondeezya 

  kukkatala). 

 

Namoonga: Tumugwasye biyeni? Mulangika kamumvwide machise. (wakabuzya 

  Namoonga kumwi kamulangisisya kumenso mweenzu wakwe). 

 

Sambabulowa: (Kasandula chamuntu uukkatede alubo uumvwide machise). Ndimvwide 

  kuchisa,mubili woonse ulizakede. Ndakkola. Kkolokolo ndijumuchwa.  

  Ndakalipyide muchikkungu. Mutwe ulapanduula. Ndaatulonda mbuuli 

  mpongo iilaachikkwekwe kumulomo. Choonse ndoona mbuuli walya  

  chintele chamandongo. 

Namoonga:  (Kamulangide ameso aatondeezya kweetelela). Mwakatalika lili Kutamvwa

  kabotu? 

 

Sambabulowa: Alampa mazuba. Nsikkonzyi kuyeeya kuti ndiilili. Kumulimu bakazooti  

  ndize kumuunzi nzoolyookezye. Mwakali mu2013. 

 

Namoonga:  (Wakanjila anguwe mung‟anda yakusilikila). Kamukkala aawa.   

  Munonzomane aachuuno eecho. (Muchilndi chilimbuli kulaba kwelinso 

  wakaboola Namoonga ubwezede nsunda atumwi twakubelesya tulangika 

  katutabiyuli. Wakatalika kumuyasa akumugwisya bulowa kuti  

  bulangwelangwe). Muboole zuba lyaba aakalanga bwaaseme. 

 

Sambabulowa: Alino. Nandilikkwelele kwaNtonteekwe ndikavwipe. 

 

Sambabulowa naakabona kuti chindi nchaakaambilidwe chaamba kusika wakatalika 

kweenda kaya kuchibbadela. Nayobweenda uyobulilya mumoyo. Alike ulaambuula kumwi 

walijanikizya kati, „Siluwe ntwalya…………‟ Ngooyo mpulyu muchibbadela mwakakkede 

Namoonga. 

 

Namoonga: Mwaboola badala. Mbiyeni kumantoolo? 

 

Sambabulowa:  Takwiitwi uumvwa. Bantu mbusi. Ngankunyampuka luzutu nkaambo 

maande aatembo asiigwa kaabbwa. 

 

Namoonga: Ndabulangalanga bulowa bwenu bamunene. Chiyandikama nkuba aamoyo, 

  akutobelezya malayilile aamaponeno ngitamupe. Kuti nwatobelezya kabotu

  malayilile muzookkonzya koongola nkaambo bulowa bwenu ndabujata kuti

  bulaabulwazi bwenkwelakasasa. (Wakaamba Namoonga kamulangide 

  kumeso Sambabulowa). 

 

Sambabulowa:  (Ejwi lyoongedwe mbuuli lyafulwe wasika eechikkunyo). Ehuuu! 

Zyandiloka nkumba ndechoonabukkede. Banesi mwati ndakaba aabulwazi bwe-Aids?  

  Kaamba kundililila kakkuta? Ndabasiya balombwanama baChidunsike? 

 

Namoonga wakiizya kwechiindi chilamfu amulwazi wakwe kusikila wamvwisisisya 

akutambula chiimo chakwe. Eelyo naambuula oobo Namoonga uulikuya mukaanda 

kwamwi kaniini nkwaali kumvwika kakkwachaania mapepa. Naakaboola wakaza ujisi 

tubbodela ntwaakapa mulwazi wakwe. 

 

Namoonga: Ngaaya mapilisi (Wakamupa akumulayilila kuti anywigwa biyeni). 

 

Sambabulowa:  (Wakabweza kafunko kakwe amapilisi mpawo walaya). Ndalumba nesi. 

Ndiinka. Basikale bakati chuungwe wuluka chamana nchwaakkalilide. 

Chipanzi B 

 

Sandula mubuzyo uumwi muchipanzi eechi. 

 

4 Pandulula nzila zilimusanu ayimwi zitondeezya maponeno aabaTonga. Sakwida nsandulo 

yako kubelesya tusimpi tweelede.       [30] 

 

             

5 Twaano twachiTonga tugwasizya biyeni mukukomezya kabotu bana?  [30] 

 

              

6 “Zitondwa tatuli twaambyo luzutu pe twakukonga bantu”. Zuwa.   [30] 

